
   “Pir” povestində cahilliyin tənqidi          
            Azərbaycan ədəbiyyatında  M.F.Axundovun yaratdığı klassik ədəbi məktəbin davamçılarından olan və ədəbiyyatımızda ilk tarixi faciə janrının banisi kimi tanınan Nəriman Nərimanov görkəmli yazıçılarımızdan biridir. O yazıb-yaratdığı əsərlərində maarifçilik yönündən çıxış edərək cahilliyə, cəhalətə, köhnə adətlərə, yalançı din xadimlərinə, mollalara qarşı çıxmışdır. Bu mövzuda yazdığı əsərlərindən biri də “Pir” povestidir. “Pir” povestini  XX əsrin əvvəllərində yazmışdı və  məlumdur ki, XX əsrin əvvəlləri yəni, təxminən 1905-1913-cü illər köhnə feodal ən-ənələrin, mədəni inkişafın geriliyinin əks olunduğu bir dövrdür. Bu dövrdə təkcə N.Nərimanov yox , N.Vəzirov, C.Məmmədquluzadə, Ə.Haqverdiyev kimi görkəmli yazıçılar müxtəlif  əsərlər  yazaraq insanların gözündəki pərdəni qaldırmağa, onları qəflət yuxusundan oyatmağa və mədəni inkişafa yiyələndirməyə çalışmışlar. 
           N.Nərimanovun yazdığı “Pir” povesti adından da göründüyü kimi daha çox dini-mistik mövzudadır  və əsərin yazılmasında məqsəd ondan ibarətdir ki, avam kütlələrin varlığına hakim kəsilən dini vahimə, qorxu aradan qaldırılsın. Əsər  Şərq cəhalətinə, avamlığa və dini mövhumata, cahilliyə qarşı yazılmışdır. Povestdə yazıçı insanların avamlığını, cahilliyini, köhnə fikirliliyini, savadsızlığını, qadın hüquqsuzluğunu, ikiüzlü mollaları və digərlərini tənqid edərək bir çox mövzulara toxunmuşdur. N.Nərimanov hələ 1906-cı ildə öz məqalələrinin birində yazmışdı: “Dini fanatizm xalqın gözünü örtən pərdədir, insanlarda qorxaqlıq, mütilik hissi yaradır”. Povestdə yazıçı fırıldaqçı din xadimlərinin icad etdikləri yalançı ziyarətgahları, pirləri, ocaqları rəzalət hesab etmişdir. Onları soyğunçuluq və riyakarlıq yuvası kimi ifşa etmişdir.
           Əsərdə üç əsas obraz vardır: Molla Cəfərqulu, Allahverən və Gülbadam.
            Molla Cəfərqulu obrazı dövr üçün ən aktual problem hesab olunurdu. Çünkü, çoxbilmiş, dünya görüşü olmuş, dindən-imandan danışıb ama heçbirinə əməl etməyən bu cür mollalar  avam insanlardan istifadə edər, uydurmalar deyər və onların pir kimi şəfa tapacaqları yerə inanaraq Allah üçün kəsdikləri qurbanlardan, verdikləri nəzirlərdən istifadə edər, özləri üçün xərcləyərdi. Yazıçı bununla mollaların iç üzünü açar və insanlara əslində onların necə biriləri olduqlarını göstərməyə çalışardı.
          Molla Cəfərqulu obrazında yalançı, fırıldaqçı mollaların xüsusiyyətləri əsk olunmuşdursa Allahverəndə isə avam, savadsız xalqın xüsusiyyətləri əks olunmuşdu. O, avam, savadsız, saf və cahil bir şəxs idi. Çünkü Allahverən gözünü açandan düz yolu mərsiyəxanlardan öyrənmişdir. Böyüyəndə də yenə mərsiyəxanlardan və mərsiyəxan kimilərdən. Onlar həmişə deyərdi: filan əməli edərsənsə, filan duanı qırx dəfə oxusan, Allah-taala sənə flan şeyi verəcək. Zavallıya gözü açılandan, beyni işləyəndən indiyədək peyğəmbər və imamların gəlib-getdiyini öyrətmişlər. Amma niyə gəlib-getdiklərini, nədən ötrü göndərildiklərini ona öyrədən, izzah edən olmamışdı.Gördüyü, eşitdiyi ancaq axund, molla. Bunlarla da zavallını Allahdan kənar salmış, qorxutmuşlar: flan şeyi eləsən Allah səni yandırar, flan əməlin olsa Allah o biri dünyada flan əzabı verər sənə...Daha düşünmürdülər ki, qorxutduqca yazıq Məşədi  Allahverən öz Allahından kənar olurdu, rabitə pozulurdu. Məşədi qorxudan savayı heçnə bilmirdı. Lakin ailəsinə dəyər, qiymət verən,zəhmətkeş bir obraz idi.
          Əsərin digər əsas obrazlarından biri də Gülbadam idi. Gülbadam əxlaqlı həyat yoldaşı, gözəl, qayğıkeş ana, son dərəcə ağıllı və hadisələrin, gerçəkliklərin fərqinə varacaq bir gücdə olan qadın obrazı idi. O, hadisələrdən xəbərsiz olan ərinin pirə, ocağa olan inancından hərşeyin necədə bəsit, önəmsiz olduğunun şahidi olurdu və hər dəfə ərinin dinlə bağlı olan hər hərəkətinə, inancına gülərdi. Gülbadam həmdə namuslu qadın idi və mollanın ona olan əxlaqsız hərəkətindən dolayı adının kirlənməyindən qorxaraq hər şeyi illərlə gizli saxlamışdı. Çünkü Qurana and içmişdi və günaha batmaqdan qorxurdu. Lakin o əhaliyə, insanlara qarşı olan bu haqsızlığa, övladına qarşı olan haqsızlığa dözə bilmirdi. Gülbadam həkimi, təbabəti daha üstün tutmağa çalışdığı halda Allahverən yalan üzərində qurulmuş pirin torpağından müalicə tapmağı daha üstün tuturdu və yazıçı burada elmlərin nə qədər vacib və gərəkli olduğunu göstərməyə çalışmışdır. Gülbadam övladını yalan üzərində qurulmuş pirə qoymamaqçün, insanları dahada cahil, gerçəklərdən xəbərsiz qalmamaqları üçün hər şeyi açır deyir və beləliklə insanlar etdikləri əməllərdən xəbərdar oldular. Yazıçı dünəndən bəri dilsiz heykələ bənzər Güldamı yırtıcı bir şirə çevirərək öz qəzəbini o obrazda əks etdirərək xalqa müraciət edirdi, xalqın gözlərin açmağa çalışırdı.Biz hətta Gülbadamı obrazındakı keyfiyyətlərinə görə C.Məmmədquluzadənin “Ölülər” əsərindəki kefli İsgəndərə də bənzədə bilərik. O da əsərdə avam xalqa gülür, mollaları tənqid edir və gerçəklərdən, mollalarınfırıldağından xəbərdar idi. Sadəcə Gülbadamı İsgəndərdən fərqləndirən onun hüquqsuzluğu, qadın iffəti, namusunu itirmək qorxusuydu. Çünkü XX əsrin əvvəllərində qadın hüquqsuzluğu hələ də hökm sürmək də idi.

